
42 ప్రబంధరత్నావళి



కలి పుట్టు దగయుఁ జెడుఁ ద

మ్ములము పదార్థంబు రాగమూలము ధరణిన్. (జ) 188



చ. తొడవులు పెట్టి సంభ్రమముతోఁ దిలకించు మడుంగుఁ గట్టుఁ బై

పడఁ దడవోప దింపెఱిఁగి పట్టను నేర్పులు గట్టిపెట్టుఁ బ

ల్కెడునెడఁ దొట్రుపాటొదవుఁ గింకకు జెంగిలు మేన్ సెమర్పఁగాఁ

జిడుముడిఁ బొందుఁ గాంత పతిఁ జేరిన కూరిమి గల్గెనేనియున్. (జ) 189



సీ. పృథులవిశ్వంభరా రధమున కెదురుగాఁ బూన్పించె నెవ్వాఁడు పువ్వుఁదేరు?

కాంచనాచలకార్ముకమునకు సాటిగాఁ జేపట్టె నెవ్వాఁడు చెఱకువిల్లు?

నవిహతపాశుపతాస్త్రమ్మునకు వాఁడి మిగిలించె నెవ్వాఁడు చిగురుఁదూపు?

నతులితామరదానవాదిబలంబుల గెలిపించె నెవ్వఁ డయ్యళిబలంబు?

తే. నట్టి జగజెట్టి మన్మథుం డఖిలలోక

ములకు వెఱగొంగ జీవుల మూలకంద

మతని యిలు సొచ్చి వెడలని యతఁడుఁ గలఁడె?

యతని యమ్ములనుఁ బడకున్న యతఁడుఁ గలఁడె? (జ) 190



క. శ్రీమంతుఁడు గుణవంతుఁడు

ధీమంతుఁడు రూపయుతుఁడు ధీరుండు కళా

ధాముండును గావలయును

దా మహిఁ గాముండు కామతంత్రవివేకీ! (జ) 191





పద్మకవి [జినేంద్రపురాణము] (ఆం)





సీ. హరినిలయంబును హరినిలయంబును విషధరాఢ్యంబును విషధరాఢ్య,

మప్సరోమయమును నప్సరోమయమును వనవిలాసమును బావనవిలాస,

మున్నతకరిశృంగ మున్నతకరిశృంగ మిందుకాంతస్రవ మిందుకాంత,

మురుకలనకులంబు నురుకలనకులంబు నంశుకాంతద్యోతి తాంశుకాంత,

గీ. మొనర నవశతసాహస్రయోజ నోన్న

తమును బదివేలు యోజనా లమరువలము

గలిగి కనకాద్రి కిన్నూటఁ గలిగి తనరి

ప్రథితమై యొప్పు మందరపర్వతంబు. (ఆం) 192

		 ఈ పేజీలో చివరి మార్పు 24 జూన్ 2020న 09:30కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

